
Y Croeshoelio a’r Atgyfodiad: Hanes y Pasg
Themâu: marwolaeth Iesu ar y groes; ffydd; maddeuant; Duw byw
Gwasanaeth y Pasg

Cyflwyniad i bobl ifanc yn eu hardegau neu hŷn.
Llais: Mae hanes y Pasg yn cychwyn gyda dathlu mawr!
Caneuon ffydd 273:Hosanna, Hosanna, Hosanna i’r goruchaf Dduw!

            Hosanna, Hosanna, Hosanna i’r goruchaf Dduw!

  Arglwydd, down ger dy fron a’n c’lonnau ar dan,

  Dyrchafedig wyt ti O Dduw,

  Hosanna i’r Goruchaf!

 Moliant, moliant, moliant fo i Frenin nef!

 Moliant, moliant, moliant fo i Frenin nef!

 Arglwydd, down ger dy fron a’n c’lonnau ar dan,

 Dyrchafedig wyt ti O Dduw,

 Moliant fo i Frenin nef! Carl Tuttle cyf. Arfon Jones
Darllenwr: Wrth farchogaeth i mewn i Jerwsalem roedd Iesu’n cael ei gyfarch fel brenin. Dechreuodd y dyrfa daflu eu cotiau fel carped ar y ffordd o’i flaen, neu dorri dail o’r coed a’u lledu ar y ffordd.

Roedd y dyrfa y tu blaen a’r tu ôl iddo yn gweiddi...

Pawb:  Clod i Fab Dafydd! 

  Hosanna i Fab Dafydd! 

  Bendgedig yw’r un sy’n dod yn enw’r Arglwydd!

  Clod i Dduw yn y nefoedd uchaf!

Darllenwr: Digwyddodd hyn er mwyn i beth ddwedodd Duw drwy ei broffwyd ddod yn wir:

Llais: Dywed wrth bobl Seion, “Edrych! Mae dy frenin yn dod! Mae’n addfwyn ac yn marchogaeth ar asyn; ie, ar ebol asyn.”

Llais: Brenin addfwyn. A brenin oedd yn gwneud gwaith ei Dad.

Darllenwr: Pan welodd Iesu bobl yn gwerthu ychen, defaid a cholomennod yng nghwrt y deml, ac eraill yn eistedd wrth fyrddau yn cyfnewid arian, gwnaeth chwip o reffynnau, a’u gyrru nhw i gyd allan o’r deml gyda’r defaid a’r ychen.
Chwalodd holl arian y rhai oedd yn cyfnewid arian, a throi eu byrddau drosodd.

Darllenwr: Yna, meddai wrth y rhai oedd yn gwerthu colomennod, “Ewch â’r rhain allan oddi yma! Stopiwch droi tŷ fy Nhad i yn farchnad!” Yna cofiodd ei ddisgyblion bod yr ysgrifau sanctaidd yn dweud: “Bydd fy sêl dros dy dŷ di yn fy meddiannu i.”

(Oedi)

Llais: Pa arwydd gwyrthiol wnei di i brofi i ni fod gen ti hawl i wneud hyn i gyd?

Darllenwr: Atebodd Iesu nhw, “Dinistriwch y deml hon, a gwna i ei hailadeiladu hi eto o fewn tri diwrnod.”
Llais: Mae’r deml wedi bod yn cael ei hadeiladu ers pedwar deg chwech mlynedd! Wyt ti’n mynd i’w hadeiladu mewn tri diwrnod?
Darllenwr: Ond y deml oedd Iesu’n sôn amdani oedd ei gorff.

(Oedi)
Darllenwr: Esboniodd Iesu wrth ei ddisgyblion bod raid iddo farw. Byddai’r arweinwyr Iddewig, y prif offeiriaid a’r arbenigwyr yn y Gyfraith yn gwneud iddo ddiodde’n ofnadwy. Byddai’n cael ei ladd, ond yna’n dod yn ôl yn fyw. 
Llais: Cafodd ei ddirmygu, a'i wrthod gan bobl, 
dyn wnaeth ddiodde, yn gyfarwydd â phoen. 

Fel un yn gorfod cuddio ei wyneb oddi wrthon ni, 

cafodd ei ddirmygu, a wnaethon ni mo'i werthfawrogi. 

 

Llais: Ac eto, cymerodd ein hafiechydon ni arno'i hun, 

a diodde ein poenau ni yn ein lle. 

Roedden ni'n meddwl ei fod wedi ei daro, 

a'i guro a'i gam-drin gan Dduw. 

Do, cafodd e ei anafu am ein bod ni wedi gwrthryfela, 

cafodd e ei gleisio am ein bod ni ar fai. 

Cafodd e ei gosbi i'n gwneud ni'n iawn, 

ac am iddo fe gael ei guro cawson ni ein hiacháu. 
Llais: Dyn ni i gyd wedi crwydro fel defaid — 

pob un yn mynd ei ffordd ei hun; 

ond dyma'r Arglwydd yn rhoi arno fe 

ein heuogrwydd ni i gyd.
 

Llais: 
Cafodd ei gam-drin a'i boenydio, 

ond wnaeth e ddweud dim; 

fel oen yn cael ei arwain i'r lladd-dy. 

Yn union fel mae dafad yn dawel pan mae'n cael ei chneifio, 

wnaeth e ddweud dim. 
Llais: Cafodd ei gymryd i ffwrdd heb achos llys teg — 

pwy oedd yn malio beth oedd yn digwydd iddo? 

Cafodd ei dorri i ffwrdd o dir y byw, 

a'i daro am fod fy mhobl i wedi gwrthryfela. 

Mae bedd wedi ei rhoi iddo gyda troseddwyr, 

er ei fod wedi gweithredu'n ddi-drais, 

a ddim wedi twyllo neb. 
Llais:  Ac eto, yr Arglwydd wnaeth benderfynu ei gleisio, 

ac achosi iddo ddiodde. 

Byddai bwriadau'r Arglwydd yn cael eu cyflawni ganddo. 

Ar ôl y dioddef i gyd bydd yn gweld beth wnaeth e, 

a bydd yn gwbl fodlon. 
Darllenwr: Mae Duw bellach wedi dangos i ni sut allwn ni gael perthynas iawn gydag e. Y rhai sy’n credu sy’n cael perthynas iawn gyda Duw, am fod Iesu y Meseia wedi bod yn ffyddlon. Does neb yn gallu cyrraedd safon berffaith Duw ar eu pennau eu hunain. Duw sy’n gwneud y berthynas yn iawn.
Llais: Dyma ydy rhodd Duw i ni am fod y Meseia Iesu wedi gwneud popeth oedd ei angen i’n gollwng ni’n rhydd.  

Llais: Trwy ei ffyddlondeb yn tywllat ei waed, rhoddodd Duw e yn aberth i gymryd y gosb am ein pechodau ni. Cafodd ei gosbi yn ein lle ni!

Llais: Un Duw sydd, ac un ffordd sydd o gael ein derbyn i berthynas iawn gydag e  – credu yn Iesu Grist ei Fab.

Llais: Iesu ydy’r atgyfodiad a’r bywyd. Bydd pawb sy’n credu ynddo fe yn dod yn fyw, er iddyn nhw farw; a bydd y rhai sy’n fyw ac yn credu ynddo fe ddim yn marw go iawn.
 
Darllenwr: Ar y trydydd dydd atgyfododd Iesu yn union fel roedd e wedi dweud wrth y Phariseaid. 
Cân: Grym Mawl 2, 40 

Cytgan:

ATGYFODODD, ATGYFODODD,
Atgyfododd, Iesu, mae yn fyw!
Aeth o'i wirfodd i Galfaria,
Lle tywalltodd rin ei waed;
Drwy ei aberth bu'n fuddugol -
Sathrodd satan dan ei draed!
Grym y bedd a'i llygredigaeth 
Fethodd afael ynddo ef;
Cododd Crist! mae'n fyw byth bythoedd -
Eistedd mae ar orsedd nef!
Os y Crist ni atgyfododd,
Nid oes gobaith chwaith i ni;
Ond mae'n wir, fe ymddangosodd!
A chawn oll ei weld ryw ddydd.
Pan ddaw Crist i'r ddaear eto 
A'i angylion hardd yn llu,
Clywir sŵn yr utgorn olaf,
Yna fe gyfodwn ni!
Rhoddodd inni fywyd nefol;
Gweld ei wyneb gawn ryw ddydd,
A'i addoli' dragwyddoldeb -
Crist yw arwr mawr ein ffydd.
Gweddi: Ein Tad, diolchwn am y cyfle yma i dy addoli Di, ac i ddiolch i ti am ein caru ni. Diolchwn am y groes a’r atgyfodiad; molwn Di am dy fawredd a’th nerth. 
Roedd Iesu’n ffyddlon hyd angau a drwy ei aberth ar y groes mae gynnon ni gyfle i gael perthynas â Thi. Helpa ni i ddod i dy adnabod Di, yr unig Dduw sy’n bodoli go iawn, a Iesu y Meseia wyt ti wedi ei anfon. Helpa ni i sylweddoli bod dim pwrpas cael popeth sydd gan y byd i’w gynnig, a cholli’r enaid.
Dros gyfnod y Pasg helpa ni ymlonyddu a meddwl am bethau sy’n wirioneddol bwysig.

Amen.

